ՀԻՄՆԱՎՈՐՈՒՄ
«ՄԵԿ ԱՆՁԻՑ ԳՆՄԱՆ ԸՆԹԱՑԱԿԱՐԳՈՎ ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ ԱՆՀՐԱԺԵՇՏՈՒԹՅԱՆ ՄԱՍԻՆ

1. Ընթացիկ իրավիճակը և իրավական ակտի ընդունման անհրաժեշտությունը 
««Հայաստանի Հանրապետության կրթության մինչև 2030 թվականի զարգացման պետական ծրագիրը» հաստատելու մասին» Հայաստանի Հանրապետության օրենքով հաստատված հավելվածի 82-րդ կետի 4-րդ ենթակետի «դ» պարբերությամբ նախատեսվում է ստեղծել ակադեմիական քաղաք՝ որպես որակյալ բարձրագույն կրթության և հետազոտության համար արդիական միջավայր։ Ակադեմիական քաղաք ստեղծելու անհրաժեշտությունն առաջացել է կրթության, հետազոտության և արդյունաբերության ոլորտների միջև կապ ստեղծելու նպատակով՝ ապահովելու տնտեսվարող սուբյեկտների պահանջները բավարարող առաջադիմական կրթություն և հետազոտական արդի միջավայր։ Ակադեմիական քաղաքի միջոցով ստեղծվելու է ենթակառուցվածքների այնպիսի ամբողջություն, որը տարբեր ոլորտներում ստացվող գիտելիքի փորձարկման և գործնական կիրառման հնարավորություն կտա։ 
«Մեկ անձից գնման ընթացակարգով գնման գործընթաց կազմակերպելու մասին» Հայաստանի Հանրապետության կառավարության որոշման նախագծի (այսուհետ՝ Նախագիծ) մշակումը պայմանավորված է ակադեմիական քաղաքի ենթակառուցվածքների նախագծման և զարգացման շրջանակներում տրանսպորտի և շարժունակության վերաբերյալ խորհրդատվական ծառայություններ ձեռք բերելու անհրաժեշտությամբ՝ «Ակադեմիական քաղաք» ծրագրի (այսուհետ՝ Ծրագիր) նորարարական էկոհամակարգի երկարաժամկետ կայուն զարգացումն ապահովելու նպատակով:
Գնման գործընթացը մեկ անձից գնման ընթացակարգով կազմակերպելու անհրաժեշտությունը պայմանավորված է միջազգային բարձր վարկանիշ և Ծրագրի իրականացման համար անհրաժեշտ բաղադրիչների մշակման բացառիկ փորձ ունեցող ընկերություն ներգրավելու պահանջով։ 
1. Առաջարկվող կարգավորման բնույթը
Սույն թվականի ապրիլի 12-ի՝ ՀՀ վարչապետ Նիկոլ Փաշինյանի մոտ կայացած «Ակադեմիական քաղաք» գլխավոր հատակագծի մշակման առաջընթացի մասին խորհրդակցության ժամանակ (N Վ/45-2024 արձանագրության 3-րդ կետի 1-ին ենթակետ) Վարչապետի կողմից ԿԳՄՍ նախարար Ժաննա Անդրեասյանին հանձնարարվել է «Ակադեմիական քաղաք» ծրագրի շրջանակներում ճանապարհային ցանցի և տրանսպորտային միջոցների տեխնիկատնտեսական վերլուծություն իրականացնելու նպատակով ապահովել  «Ակադեմիական քաղաք» հիմնադրամի կողմից միջազգային հեղինակավոր կազմակերպության ծառայությունների ձեռքբերում՝ «ՋիԷմԲիԷյջ արքիթեքթս ընդ էնջինիերս» ընկերության առաջարկած գործընկեր կազմակերպություններից։
Հաշվի առնելով տրանսպորտի հայեցակարգային պլանավորման, շարժունակության և երթևեկության մոդելավորման բնագավառներում ռազմավարական խորհրդատվության միջազգային բացառիկ փորձը և հեղինակությունը, ինչպես նաև «ՋիԷմԲիԷյջ արքիթեքթս ընդ էնջինիերս» ընկերության առաջարկած գործընկեր կազմակերպությունները, նպատակահարմար է համարվել Ակադեմիական քաղաքի տրանսպորտի և շարժունակության վերաբերյալ խորհրդատվական ծառայությունների մատուցումը պատվիրակել Իտալիայի Հանրապետության օրենսդրության համաձայն հիմնադրված և գործող Սիստեմատիկա ընկերությանը (այսուհետ՝ Ընկերություն), որը որպես խորհրդատու մասնակիորեն ներգրավված է եղել «ՋիԷմԲիԷյջ արքիթեքթս ընդ էնջինիերս» ընկերության կողմից Ակադեմիական քաղաքի գլխավոր հատակագծի հայեցակարգի մշակման աշխատանքներում։ Ընկերության հետ բանակցվել է ծառայությունների շրջանակը՝ այն համաձայնեցնելով նաև ՀՀ տարածքային կառավարման և ենթակառուցվածքների նախարարությունն և «Ճանապարհային դեպարտամենտ» հիմնադրամի հետ: Բանակցությունների և ծառայությունների շրջանակի հստակեցման արդյունքում Ընկերությունը ծառայությունների յուրաքանչյուր մասի համար, պահանջված աշխատանքի ծավալներին համապատասխան, ներկայացրել է գնային առաջարկ (դրանց հանրագումարը կազմել է պայմանագրի գինը)։   Ընկերությունն իր գործնական փորձը և էմպիրիկ հետազոտությունները ծառայեցրել է վերջին տասնամյակների ընթացքում նորագույն տեխնոլոգիաների կիրառման արդյունքում վերափոխված շարժունակության կարիքները և պահանջարկի փոփոխությունները գնահատելուն և վերլուծելուն, ինչի արդյունքում ձևավորված փորձառությունը և հմտություններն օգտագործվել են բազմաթիվ ծրագրերում՝ հետիոտնի շարժման նկատմամբ հատուկ շեշտադրությամբ։ Ընկերության կողմից կիրառվող նոու-հաուն և տրանսպորտային վերլուծության բարդ գործիքակազմը երեք տասնյակ տարիների ընթացքում աշխարհի գրեթե բոլոր քաղաքներում անընդհատ փոփոխվող դժվարին միջավայրերում և բարդ նախագծերում ներգրավվածության և մարտահրավերներին դիմագրավելու ուղղությամբ ձեռնարկված աշխատանքների արդյունք են։ 
Նախագծի ընդունման արդյունքում հնարավոր կդառնա Ընկերությունից Ակադեմիական քաղաքի տրանսպորտի և շարժունակության վերաբերյալ խորհրդատվական ծառայությունների ձեռքբերումը՝ Ծրագրի իրականացումն ապահովելու նպատակով։ 
1. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ կրթության, գիտության, մշակույթի և սպորտի նախարարության կողմից։ 
1. Ակնկալվող արդյունքը
Նախագծի ընդունման դեպքում Հայաստանի Հանրապետության կրթության, գիտության, մշակույթի և սպորտի նախարարության բարձրագույն կրթության և գիտության կոմիտեին կթույլատրվի մեկ անձից գնման ընթացակարգով Ընկերությունից գնել Ակադեմիական քաղաքի տրանսպորտի և շարժունակության վերաբերյալ խորհրդատվական ծառայություններ, ինչը հնարավորություն կտա պատշաճ կերպով ապահովելու Ծրագրի հետ կապված բնականոն աշխատանքները և շարունակական զարգացումը:
1. ՀՀ կառավարության որոշման նախագծի ընդունման կապակցությամբ լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվող փոփոխությունների մասին
Նախագծի ընդունման կապակցությամբ ՀՀ պետական կամ տեղական ինքնակառավարման մարմինների բյուջեներում եկամուտների և ծախսերի ավելացում կամ նվազեցում չի նախատեսվում:
1. Կառավարության որոշման նախագծի ընդունման կապակցությամբ այլ իրավական ակտերի նախագծերի կամ դրանց ընդունման անհրաժեշտության  մասին
Նախագծի ընդունմամբ այլ իրավական ակտերում փոփոխություններ կատարելու անհրաժեշտությունը բացակայում է:
1. [bookmark: _GoBack]Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
Նախագիծը չի բխում ռազմավարական փաստաթղթերից:
